
Vendim i Këshillit të Mediave të Shkruara të Kosovës ndaj 

ankesës së Feat Zeqiri, i përfaqësuar nga avokat Flakron 

Sylejmani kundër Indeksonline  

 

 

Këshilli i Mediave të Shkruara të Kosovës në mbledhjen e tij 

të mbajtur më 24 nëntor 2020, shqyrtoi ankesën e Feat Zeqirit, 

i përfaqësuar nga Avokat Flakron Sylejmani kundër 

Indeksonline lidhur me publikimin e artikullit me titull: 

“Detaje nga Karaçeva: Polic dhe fetar, por mashtrues dhe 

kontrabandues”, dhe mori këtë: 

 

 

 

                      V E N D I M  

  

 

 

- Ankesa miratohet. 
 

 

 

 

 

 

 



A R S Y E T I M I 

 

 

Ankuesi pretendon se media Indeksonline ka bërë shkelje të 

raportimit të së vërtetës kur ka publikuar shkrimin me 

titullin “Detaje nga Karaçeva: Polic dhe fetar, por mashtrues 

dhe kontrabandues”. Sipas ankuesit, nëpërmjet këtij publikimi 

është bërë shkelje e Kreut II (Raportimi i së vërtetës) dhe 

Kreut IV (E drejta për t‘u përgjigjur)të Kodit të Mediave.    

 

Lajmi është i shkruar në media online dhe objekt i kësaj 

ankese është teksti i shkruar, e që rrjedhimisht ankesa është 

e lejueshme për trajtim dhe e afatshme.  

 

Pas leximit të ankesës KMShK gjen se ankesa është e bazuar. 

 

Ankuesi pretendon se media në shkrimin e saj qëllimisht ka 

vendosur një titull dhe ka shkruar kundër tij duke mos 

raportuar të vërtetën. Po ashtu pretendohet që në shkrim nuk 

është paraqitur e as nuk është pyetur ankuesi. Përdorimi i 

termeve kontrabandues, mashtrues, marrje me prostitucion, 

shitës i tokave në të zezë, pretendohet se bije ndesh me Kreun 

II të Kodit të Mediave të Shkruara.  

 

KMShK, pas leximit të artikullit dhe shqyrtimit të ankesës 

vëren se media i ka dhënë epitete të ndryshme ankuesit, të 

cilat epitete nuk i ka bazuar apo faktuar me fakte relevante 

ashtu siç kërkohet në Kodin të Mediave të Shkruara. KMShK 

konsideron se nuk plotësohet Kodi Etik me faktin se media i 

referohet burimit anonim, kjo pasi që duhen prova shtesë që 

mbështesin shkrimin e medias dhe burimin e medias, sidomos në 

rastet kur kemi të bëjmë me çështje që janë edhe vepra penale. 

Sipas këndvështrimit të KMShK-së, të konsiderosh që dikush 

është i njohur për veprimtari kriminale vetëm me burime pa 

ndonjë dokument që e vërteton së paku dyshimin, atëherë 

konsiderohet që është shkelje e Kodit të Mediave të Shkruara.  

 

Në lidhje me pikën e dytë (E dreja për t’u përgjigjur), në 

rastin konkret, ankuesi ka qenë i arrestuar dhe media nuk do 

arrinte të merrte një prononcim nga ai, por është dashur që 

para se media të vendoste epitete të rënda dhe të inkriminonte 



ankuesin, është dashur së paku të kërkojë një përgjigje nga 

avokati i ankuesit apo ndonjë familjar i tij.  

 

 

KMShK vendosi si në dispozitiv të këtij vendimi.  

 

Këshilli i Mediave të Shkruara të Kosovës 


